
Kalaallit Nunaanni sanaartorfinni sullivinnilu assigisaanni 
soqassava?

Kalaallit Nunaanni sanaartorfissanik 
assigisaattullu suliaqarfiusunik 
aaqqissuussineq pillugu nalunaarut 
atuutissaaq sanaartorfiit 
aaqqissuunnerinut, apeqqutaatinnagu kina 
sanaartornermik ingerlatsisuunersoq.

Malunginiaqquneqarpoq sulisitsisut, sulinermi siuler­
suisut aamma sulisut tamarmik akisussaaqataammata 
nalunaarummi matumani aalajangersakkat malinneqar­
nissaannut.

Kalaallit Nunaanni sulliviit assigiinngitsorpassuupput. 
Aalajangersakkat makku ilaat illit suliffeqarfinnor­
piaq naleqquttuusinnaapput, aalajangersakkalli ilaat 
taamaanngeratarsinnaallutik. Ataatsimut oqaatigi­
neqarsinnaavoq aalajangersakkat silatusaarnissamik 
toqqammaveqarmata. Ajutoornaveersaartariaqarpoq, 
aamma allat ajutuunnginnissaat isumaginiartariaqarpoq. 
Qanorluunniit annikitsigisunik ajornannginnersiuilluni 
misileraanaveersaartariaqarpoq. Tamanna pissutigalugu 
inuit amerlavallaaqaat ajutoorsimasut, ilaat inuunermik 
sinnerani akornutigisaminnik.
 
Aajuku assersuutit isumannaallisaatit ajunngitsuunis­
saannut tunngasut.
· Sanaartornermi atortut, teknikkikkut atortut attaviler­
suutillu, sullut, aatsitassarsiornermi sullorsuit, assaanerit, 
usingiaanermi kivittaatit assigisaallu isumannaatsumik 
aaqqissuunneqarsimassapput atorfissaminnut naleqqut­
tumik.
· Sumiiffinnut ataasiakkaanut suliaqarfiusunut isuman­

naatsumik isertarfeqassaaq aamma naammattunik 
qimaalluni anigasuarfissaqassaaq, kiisalu naammattumik 
silaannarissagaassalluni.
· Nunami ulorianartumik assigiinngitsumik sivingane­
qartitertumi, assatat ulorianartut, itersaliat assigisaallu 
isumannaatsumik killeqarfilerneqarsimassallutik, qaller­
neqarsimassallutik nakkarnaveeqquserneqarsimassallutil­
luunniit. Assatat ungalulerlugit isumannaallisaavigine­
qarsimassapput imaluunniit allatut aaqqiinikkut, inunnik 
atortunilluunniit nakkarfigineqarsinnaajunnaarsillugit.
· Assatat, itersaliat (brønde), sullut allallu nunap iluani 
atortulersuutit, soorlu naqqup atai pukkitsut suliffi­
gineqartut ingerlaarfiusulluunniit, isumannaatsumik 
nakkaannaveersaagaassapput atortunillu sisoorfiusinnaa­
naveersagaasimassallutik, kiisalu imermik sioqqanilluun­
niit il.il. immannissaat sillimaffigineqassallutik.

Qulakkeerneqarsimassaaq suliaqarfimmit qimaalluni 
anigasuarfissaqarnissaa naammattunik aamma naam­
mattumik amerlassusilinnik qummut ammullu ingerlaf­
fissaqassalluni sumiiffinni arlalinni.

Illuni, sanaartukkani il.il. naterni, qaliani, iikkani illut qule­
riit akornanni assigisaannilu putut nakkarfigitinnissamut 
nakkarnissamulluunniit ulorianartut ungalulerneqassap­
put, qulineqassapput allatulluunniit tulluartumik isuman­
naallisagaassapput

Qaani suliffiusuni, toqqavinni suliffiusuni, ikaajusani, 
attaveqarfinni assigisaannilu avatangiisutut naqqumut 
2 meterit sinnerlugit nakkartoqarsinnaaneranut aarleq­
quteqarpat ungaluukkat imaluunniit allatut sunniu­
teqarluartumik assiaqutsersuutit inissinneqassapput, 
aamma nakkarfissaq pukkinnerugaluarpalluunniit, suliap 
suunera apeqqutaatillugu nakkarnissaq nakkarfigitin­
nissarluunniit immikkut aarlerinaateqarpat nakkarfigi­
sassarlu immikkut ulorianaateqarpat, isumannaallisaatit 
taaneqartut tamatigut pilersinneqassapput.

Isumannaallisaanermi qitequtit pituutallit taamaallaat 
suliani qinerneqartassapput isumannaallisaatit allat 
naammaginartumik atorneqarsinnaanngikkaagata.
Suliffigisanit atortunik kivitsillunilu singitsinernut il.il. 
atuuffinni aamma sullullit igitassanut ammut eqqaavittut 
atorneqartartut ungalulerneqarsimassapput, assiaqu­
serneqarsimallutik, qassutaasalerneqarsimassallutik 
assigisaannilluunniit, qaliap killinganiit ammorluinnaq 
nakkarfiusinnaasumi tuffissamut 2 meterit sinnerlugit 
portussuseqarpat.

Assiaqutit, makkununnga illersuutaasussat 
nakkarnissaq aarlerinaateqarpat, 
isumannaallisaatit minnerpaamik 
tigummiviussapput, seqqummerfiussallutik 
aamma isikkanit akimmiffiusinnaallutik.  
Tamakku naammattumik 
ninngussuseqassapput isumannaatsumillu 
suliarineqarsimassallutik.

Tigussaasut imaluunniit atortussiat nakkarsinnaasut 
assersuutigalugit qallernerisigut, assiaqutsersornerisigut 
imaluunniit mattunnerisigut isumannaarneqassapput.  
Atortussiat qaliat qaaviniititat assigisaallu sisusinnaajun­
naarlugit imaluunniit anorimit tingitaasinnaajunnaarlu­
git inissinneqassapput. Taamaattoqarnerani tamaanga 
qanittumi sulisoqassanngilaq tamaaniissanatilluunniit, 
navianartorsiornissaat peqqissutsimikkullu akornusernis­
saat pinngitsoorumallugu.

Sulineq pujoralatserissappat allatulluunniit silaannarmik 
mingutsitsiviusinnaassappat, qinngornernik siaruarteri­
sinnaappat, nillerpallaarluniluunniit kiappallaassappat, 
nipiliorpallaassappat, tipittuussappat il. il. tamakku 
tamarmik pilerfigisaanni sapinngisamik annikillilerniarne­
qassapput nungutinniarneqassallutilluunniit.

Silaannarissarfeqarfiit aaqqissuussaallutillu inissitaassap­
put, taamaasilluni nipiliorneq nutsoruuttumillu suerneq 
peqqinnissamut ajoqusiisinnaasut pinngitsoorsin­
naaqqullugit, aamma aserfallatsaaliinissaq isumannaat­
sumik pisinnaaqqullugu.  Silaannarissarfeqarfiit misis­
sortarnissaannut atortuligaassapput iluaqutaanissaasa 
naammannginneranut ersersitsisinnaasumik.

Silaannaq atortussianik atortunilluunniit peqqiilliortit­
silersinnaasunik imaluunniit ikuallaasunik akoqartillugu 
nakkutigineqarluni misissorneqartassaaq, aamma suli­
sorisanut illersuiniutissanik ajunaartoqarsinnaaneranullu 
pitsaaliuutissanik sunniutilimmik iliuuseqartoqartassaaq.

Aamma taamaassaaq, sumiiffinni silaannaaruttoorfiusin­
naasuni sulisoqassappat.  Nakkutilliinikkut misissuisarneq 
ingerlattuarneqartassaaq. Tamatuma saniatigut silataaniit 
alaatsinaariffiusinnaasunik pilersitsisoqassaaq iliuusissior­
toqassaarlu taamaasilluni pineqartoq sukkasuumik an­
nisipallanneqarsinnaanngorlugu ikiorluarneqarsinnaan­
ngorlugulu. Sulinermi atortussanik tunillannartortalinnik, 
 
imaluunniit atortussianik atortunilluunniit isuman­
naatsuunissamut peqqinnissamulluunniit ulorianar­
tulinnik piaarnerpaamillu ammimiit piiartariaqartunik 
imaluunniit siaruaannaaveersaartariaqartunik mingut­
sitsisoqartillugu, tamatumunnga naleqquttunik naam­
mattunillu ikiuutissaqartassaaq, soorlu assersuutigalugu 
isinut errortuutinik, qorlortitsisarfiit ajornartoornerni 
atortakkat, asaffiit, pisariaqarpallu imeq kissartoq sali­
gutissallu immikkut ittut atortussianit tamakkunannga 
sunnerneqarneq siaruarterinissarluunniit pinngitsoortik­
kumallugit. Sulianik taaneqartutut pissusilinni ingerlatsi­
viusuni inini nerisoqaraniluunniit imertoqassanngilaq.

Ajornannginnersiuilluni misiliilaarneq, 
nalunaaquttap akunnermusiassatsiarsuaq, 
isumannaallisaatinut 
aningaasaminernik sipaagaqarneq, 
ima ilipallulaaginnarniarluni … 
ajutoornerlu pippat, tamanna inuunerup 
sinnerani innarluuteqarnermik 
kinguneqarsinnaavoq. Tamanna 
aningaasamernit sipaarniaannarlugit 
pinermut sanilliullugu qanoq ippa?

Inuunerissaarneq sunaava?
Soqutiginninnerulaalerpit? Internet atorlugu sorpas­
suaqarpoq www.at.gl iserfigalugu, malittarisassat, 
Nalunaarut makku pillugit Kalaallit Nunaanni sanaartor­
fissanik assigisaattullu suliaqarfiusunik aaqqissuussineq. 
Imaluunniit sulisitsisut kattuffiilluunniit aperikkit. Sulli­
vimmi isumannaallisaanermut peqqinnissamullu kikkut 
tamarmik akisussaaffeqarput.


